
ՕԳՏԱԳՈՐԾՎԱԾ  ՏԵՐՄԻՆԱԲԱՆՈՒԹՅՈՒՆ

           Աղետ՝ համայնքի կամ հասարակության բնականոն կենսագործունեության խաթարում, որի հետևանքների վերացումը և հետաղետային վերականգնումը գերազանցում են համայնքի կամ հասարակության՝ սեփական ուժերով հաղթահարելու կարողությունը.
         Աղետի ռիսկ՝ աղետ առաջացնող վտանգի, վտանգավոր երևույթի հավանականության և դրանց նկատմամբ խոցելիության համադրության արդյունք.
         Աղետների ռիսկի գնահատում՝ աղետների ռիսկի բնույթն ու հավանական չափը որոշելու որակական և քանակական մոտեցմամբ արտահայտված վերլուծական գործընթաց.
         Աղետների ռիսկի կառավարում՝ աղետների ռիսկի նվազեցմանը, պատրաստվածության բարձրացմանը, արտակարգ իրավիճակներին արձա- գանքմանն ու հետաղետային վերականգնմանն ուղղված գործընթացներ.
         Աղետների ռիսկի նվազեցում՝ վտանգի գնահատման, կանխման, կանխարգելման, բնակչության, բնակավայրերի, ենթակառուցվածքների ու շրջակա միջավայրի տարրերի խոցելիության նվազեցմանը և կարողությունների զարգացմանն ուղղված միջոցառումների համալիր.
           Խոցելի խմբեր՝ երեխաներ, հղիներ, կերակրող մայրեր, տարեցներ, հաշմանդամություն ունեցող անձինք, բնակչության սոցիալական պաշտպանության հաստատություններում գտնվող անձինք, փախստականներ.
         Կարողություն՝ պետության, համայնքի, կազմակերպության, անհատի մոտ առկա բոլոր հնարավորությունների, հատկանիշների և ռեսուրսների (նյութական, ֆիզիկական, մտավոր) միասնություն, որը կարող է օգտագործվել աղետների ռիսկի կառավարման և բնակչության պաշտպանության ոլորտում սահմանված նպատակներին հասնելու համար.
         Կենսաապահովում՝ բնակչության կենսագործունեության համար նրա ֆիզիոլոգիական, առողջական, նյութական և սոցիալական պահանջմունքների բավարարման նպատակով անհրաժեշտ նվազագույն պայմանների ստեղծում և պահպանում՝ հաշվի առնելով ինքնուրույն տեղաշարժման դժվարություններ ունեցող անձանց, հաշմանդամություն ունեցող անձանց, ինչպես նաև հղիների և կերակրող մայրերի, երեխաների և տարեցների կարիքները.
         Կորուստ՝ արտակարգ իրավիճակի հետևանքով առաջացած տնտեսական հոսքերի բացասական փոփոխություն, ներառյալ բաց թողնված օգուտը, որը կարող էր ստացվել տվյալ իրավիճակը չառաջանալու դեպքում.
         Հետաղետային վերականգնում՝ աղետից տուժած բնակչության բնականոն կենսագործունեության պայմանների, տարածքների, օբյեկտների վերականգնմանը, վերակառուցմանն ու բարելավմանն ուղղված միջոցառումներ, ներառյալ աղետների ռիսկի նվազեցմանն ուղղված գործընթացներ.
         Վնաս՝ արտակարգ իրավիճակի հետևանքով գույքի, ակտիվների կամ ենթակառուցվածքների ամբողջական կամ մասնակի ոչնչացումը կամ վնասվելը կամ կորուստը, որն արտահայտվում է ֆիզիկական չափման միավորներով և վերականգնման արժեքով։


           

































ՆԱԽԱԲԱՆ

  Հետաղետային կարիքների գնահատման ուղեցույցը (այսուհետ՝ Ուղեցույց) ծառայում է որպես համագործակցության և համակարգված գործողությունների միասնական հարթակ՝ աղետից հետո կարիքների գնահատման և վերականգնման պլանավորման համար: Հետաղետային իրավիճակը բարդ և երբեմն անկանխատեսելի սոցիալական և մշակությանին գործընթաց է, որտեղ ամենահրատապ մարտահրավերը ազգային կարողությունների և ռեսուրսների մոբիլիզացումն է, մարդասիրական օգնության անհրաժեշտության արագ գնահատումը և տուժածներին փրկարարական օգնություն ցուցաբերելը: Այս իրավիճակը նաև պահանջում է աղետի պատճառած վնասի և կորուստների գնահատում և վերականգնման համապարփակ պլանի մշակում, որը իրավիճակը կվերադարձնի կայուն զարգացման գործընթացին և կանդրադառնա աղետների ռիսկի նվազեցմանը: 
        Այդ իսկ պատճառով անհրաժեշտություն կա հետաղետային շրջանում աղետի պատճառած վնասների, կարիքների ստանդարտացված, ուղղորդված և համապարփակ գնահատման: Այն պետք է լինի բազմաոլորտային և լուծի հետաղետային վերականգնման և վերակառուցման կարիքները՝ կապված բնակչության, ենթակառուցվածքների, ապաստարանների, ապրուստի միջոցների, սոցիալական, պետական և համայնքային ծառայությունների հետ:
       Վերականգնման գործընթացի շրջանակն հստակ պետք է կենտրոնանա ավելի լավ կառուցելու վրա (Աղետների ռիսկի նվազեցման Սենդայի 2015-2030 թվականների ծրագրի 4-րդ գերակայություն) և աջակցի վերականգնման ամբողջական և ինտեգրված պլանավորմանը: Ռեսուրսների մոբիլիզացման հուսալի գործիք լինելու համար վերականգնման գործընթացի գնահատումը պետք է լինի հստակ և իրատեսական: Ակնկալվում է, որ այս ուղեցույցը կտրամադրի համահունչ և ամբողջական մոտեցում աղետներից հետո վնասների, կորուստների և կարիքների գնահատման համար, կապահովի վերականգնման կարիքների օբյեկտիվ և համապարփակ գնահատում՝ միաժամանակ հեշտացնելով արագ որոշումների կայացումը և գործողությունները:
       Ուղեցույցը հիմնված է աղետների ազդեցության գնահատման արդի, միջազգայնորեն ընդունված մեթոդների վրա: Այն նպաստում է հետաղետային կարիքների համապարփակ գնահատմանը, որն ընդգրկում է ազդեցությունները բնակչության, համայնքների, քաղաքացիական հասարակության, տնտեսական, ֆիզիկական ակտիվների և ենթակառուցվածքների վրա: Ուղեցույցի կիրառմամբ բացահայտվում են վերականգնման կարիքները մարդկային, սոցիալ-մշակութային, տնտեսական և բնապահպանական տեսանկյունից, ինչն իր հերթին օգնում է վերակառուցման քաղաքականությունների մշակմանը՝ վերականգնման կարիքները համակողմանիորեն և կայուն կերպով լուծելու համար:

     
ԳԼՈՒԽ 1. ՆՊԱՏԱԿՆԵՐԸ ԵՎ ԽՆԴԻՐՆԵՐԸ

	1․ Ուղեցույցի նպատակներն են․ 
1) համակարգված մոտեցման միջոցով աջակցել Կառավարությանը հետաղետային կարիքների գնահատման և վերականգնման գործընթացի պլանավորման և իրականացման հարցերում,
	2) հիմնվելով աղետի ամբողջական ազդեցության գնահատման բացահայտումների վրա, մշակել արդյունավետ և կայուն վերականգնման քաղաքականություն՝ ֆինանսական, տեխնիկական և ինստիտուցիոնալ ռեսուրսների մոբիլիզացման, անհրաժեշտության դեպքում աղետից հետո վերակառուցման գործընթացներում միջազգային աջակցություն հայցելու և ստանալու համար, 
	3) տրամադրել կարևոր և անհրաժեշտ տեղեկատվություն՝ աջակցելու բոլոր շահագրգիռ կողմերին կարճաժամկետ, միջնաժամկետ և երկարաժամկետ հեռանկարներում վերականգնման շրջանակ ձևավորելու հարցում, ինչը կօգնի ձևավորել վերականգնման տեսլականը, մշակել համապատասխան ռազմավարություն, առաջնահերթություն տալ գործողություններին և վերջնական տեսքի բերել վերականգնման ու վերակառուցման պլանները:
	2․ Ուղեցույցը սահմանում է հետևյալ խնդիրները.
1) իրականացնել հետաղետային կարիքների գնահատումներ և նախաձեռնել վերականգնման պլանավորման գործընթացներ համակարգված միջգերատեսչական հարթակի շրջանակներում՝ միավորելով Միավորված ազգերի կազմակերպության համակարգի, Եվրոպական միության, Համաշխարհային բանկի, այլ մասնակից միջազգային դոնորների, ֆինանսական հաստատությունների և հասարակական կազմակերպությունների համատեղ ջանքերը,
2) գնահատել աղետի ազդեցությունը բնակչության և ենթակառուցվածքների վրա,
3) ապահովել հիմնական ծառայությունների և ապրանքների մատուցում ու հասանելիություն բոլոր ոլորտներում, 
4) նվազեցնել աղետների հիմքային ռիսկերն ու խոցելիությունները` ավելի լավ վերականգնելու և վերակառուցելու համար,
5) գնահատել ֆիզիկական ենթակառուցվածքներին, արտադրողական հատվածներին և տնտեսությանն աղետի պատճառած վնասն ու կորուստները, ներառյալ դրանց մակրոտնտեսական հետևանքները,
6) բացահայտել վերականգնման և վերակառուցման բոլոր կարիքները,
7) մշակել վերականգնման քաղաքականություն՝ նախանշելով առաջնահերթ կարիքները, վերականգնման միջոցառումները, ակնկալվող արդյունքները, վերականգնման և վերակառուցման ֆինանսական ծախսերը, որոնք հիմք կհանդիսանան վերականգնման գործընթացին ինտեգրված շրջանակի համար,
8) հիմքեր դնել վերականգնման և վերակառուցման համար ռեսուրսների մոբիլիզացմանը տեղական, ազգային և միջազգային աղբյուրներից:


ԳԼՈՒԽ 2․ ԱԿՆԿԱԼՎՈՂ ԱՐԴՅՈՒՔՆԵՐԸ

    3. Ուղեցույցի գործնական կիրառումից ակնկալվող արդյունքներ են․
    1) ազգային և տեղական մակարդակում սոցիալ-տնտեսական զարգացման վրա աղետի ընդհանուր ազդեցության գնահատումը, 
    2) տնտեսության յուրաքանչյուր տուժած ոլորտի վրա աղետի հետևանքների վերաբերյալ մեկ միասնական հաշվետվության առկայությունը,
    3) վերականգնման ռազմավարության մշակումը, որը հաշվի է առնում կարճաժամկետ, միջնաժամկետ և երկարաժամկետ կարիքները՝ գնահատելով ֆինանսական ծախսերը և ժամկետները յուրաքանչյուր ոլորտի համար,
    4) աղետների ռիսկի նվազեցման, աղետին արձագանքման, կարողությունների, վաղ նախազգուշացման համակարգերի բարելավումը և հետագա զարգացումը՝ հաշվի առնելով բնապահպանական, գենդերային և խոցելի խմբերի խնդիրները,
    5) ինստիտուցիոնալ պայմանավորվածությունների և ոլորտային քաղաքականությունների առկայությունը՝ աջակցելու վերականգնման և վերակառուցման գործընթացներին՝ ապահովելու աղետների դեմ երկարաժամկետ դիմակայունություն,
    6) հետաղետային վերականգնման համար անհրաժեշտ տնտեսական, ֆինանսական, տեխնիկական և մարդկային ռեսուրսների մոբիլիզացիան,
    7) անհրաժեշտության դեպքում վերակառուցման գործընթացներում միջազգային մարդասիրական օգնության ստացումը, դոնոր կազմակերպությունների, համապատասխան փորձագետների ներգրավումը։

ԳԼՈՒԽ 3․ ՇԱՀԱԳՐԳԻՌ ԿՈՂՄԵՐԸ ԵՎ ԴԵՐԱԿԱՏԱՐՆԵՐԸ

     4․ Հետաղետային կարիքների գնահատումը գործընթացում ներգրավված բոլոր շահագրգիռ կողմերի համախմբված աշխատանք է, որը թույլ է տալիս խուսափել կրկնություններից և ներդաշնակեցնել գնահատման ջանքերը, իսկ ստացված արդյունքները կարող են օգտագործվել որպես գործիք պլանավորման և վերականգնման ծրագրավորման, ինչպես նաև ռեսուրսների մոբիլիզացման համար: Դա ազգային, համապետական նշանակության գործընթաց է, որն աջակցվում է միջազգային կազմակերպությունների և այլ շահագրգիռ կողմերից։
     5․ Հետաղետային կարիքների գնահատման հիմնական դերակատարներն ու շահագրգիռ կողմերն են․
1) Կառավարությունը և նրան  ենթակա մարմինները,
2) աղետների ռիսկի կառավարման ոլորտի լիազոր մարմինը, 
3) ոլորտային նախարարությունները, 
4) տեղական ինքնակառավարման մարմինները,
5) քաղաքացիական հասարակությունը, մասնավոր հատվածը, 
6) տեխնիկական և ակադեմիական հաստատությունները,
7) միջազգային գործընկեր կազմակերպությունները։
6․ Կառավարությունն առաջնորդում և համակարգում է հետաղետային կարիքների գնահատումը,  գործընթացը ղեկավարելու և ուղորդելու համար նշանակում է պատասխանատու մարմին, համախմբում է բոլոր ոլորտային նախարարություններին, գերատեսչություններին և միջազգային դերակատարներին, ապահովում է աղետից առաջ և դրանից հետո տվյալների հավաքագրումը և տեղեկատվության հասանելիությունը, լոգիստիկ աջակցությունը, վերանայում և հաստատում է հետաղետային կարիքների գնահատման զեկույցը, հատկացնում է համապատասխան ռեսուրսներ, անհրաժեշտության դեպքում դիմում է միջազգային հանրությանը՝ աջակցության ստանալու նպատակով։
7․ Հետաղետային կարիքների գնահատման և մարդասիրական գործընթացներին աջակցման կարևորագույն դերակատարություն ունի ՄԱԿ-ը և իր համապատասխան գործակալությունները, ինչը, ըստ պատասխանատվության ոլորտների, ներկայացված է ստորև բերված աղյուսակում․

	
Ոլորտ

	
Ենթաոլորտներ

	
Սոցիալական
	Բնակարաններ, հողեր և բնակավայրեր (UN-Habitat-Միավորված ազգերի կազմակերպության Հաբիթաթ)
Կրթություն (UNICEF-Միավորված ազգերի կազմակերպության մանկական հիմնադրամ)
Առողջապահություն (WHO-Առողջապահության համաշխարհային կազմակերպություն)
Մշակույթ (UNESCO-Միավորված ազգերի կրթական, գիտական և մշակութային կազմակերպություն)

	        Արտադրություն
	Գյուղատնտեսություն (FAO- ՄԱԿ-ի պարենի և գյուղատնտեսության կազմակերպություն,)
Զբաղվածություն և ապրուստի միջոցներ (ILO-Աշխատանքի միջազգային կազմակերպություն)

	Ենթակառուցվածքներ
	Ջուր և ջրահեռացում (UNICEF-Միավորված ազգերի կազմակերպության մանկական հիմնադրամ)
Համայնքային ենթակառուցվածքներ (UNDP-ՄԱԿ-ի զարգացման ծրագիր)

	
Փոխկապակցված
	Աղետների ռիսկի նվազեցում (UNDP-ՄԱԿ-ի զարգացման ծրագիր)
Կառավարում (UNDP-ՄԱԿ-ի զարգացման ծրագիր)
Գենդեր (UN Women-ՄԱԿ-ի գենդերային հավասարության և կանանց հզորացման կառույց) 
Շրջակա միջավայր (UNEP-Շրջակա միջավայրի վերաբերյալ ՄԱԿ-ի ծրագիր)



     8. Ուղեցույցը նախատեսված է աջակցելու գործընթացի կառավարման և համակարգման պատասխանատու ղեկավարներին, պլանավորման և իրականացման մեջ ներգրավված դերակատարներին: Մասնավորապես, ուղեցույցը նախատեսված է.
     1) պետական կառավարման համակարգի քաղաքական ​​պաշտոնյաների համար, որոնք պատասխանատու են նաև աղետի մասին հայտարարության և միջազգային աջակցութուն հայցելու համար` կարիքների գնահատում, հետագա վերականգնման և վերակառուցման աշխատանքներ իրականացնելու նպատակով,
     2) ոլորտային նախարարությունների քաղաքական պաշտոնյաների համար, որոնք պատասխանատու են աղետների ռիսկի նվազեցման, արտակարգ իրավիճակներին արձագանքման և հետաղետային վերականգնման ու վերակառուցման համար,
     3) տարածքային կառավարման և տեղական ինքնակառավարման մարմինների ղեկավարների, աշխատակազմերի ղեկավարների, ավագանիների անդամների, որոնք պատասխանատու են մարզային և համայնքային մակարդակներում աղետների ռիսկի նվազեցման, արտակարգ իրավիճակներին արձագանքման և հետաղետային վերականգնման ու վերակառուցման համար,
     4) գործակալությունների և կազմակերպությունների ղեկավար անձնակազմի համար, որոնք, իրենց լիազորությունների շրջանակներում, պետք է կազմակերպեն և համակարգեն աղետներին արձագանքումը, հետևանքների գնահատումը, և վերականգնումը: Դրանք ներառում են նաև ՄԱԿ-ի մշտական ​​համակարգողին, աղետների կառավարման և համակարգման երկրի թիմին, գործակալությունների մշտական ​​ներկայացուցիչներին, միջազգային կառույցներին, որոնք անմիջականորեն առնչվում են աղետների ռիսկի կառավարման աղետներին արձագանքելու և հետաղետային վերականգնման մարդասիրական աջակցության փուլերին,
      5) գնահատման, արձագանքման և վերականգնման պլանավորման համար պատասխանատու գլխամասային ու տեղական մակարդակում բազմոլորտ գործակալությունների և կազմակերպությունների տեխնիկական անձնակազմերի համար, որը կարող են ներգրավված լինել գնահատման գործընթացի մեջ,
      6) հասարարական կազմակերպությունների, մասնավոր հատվածի, քաղաքացիական հասարակության և այլ ազգային շահագրգիռ կողմերի համար, որոնք կարևոր դեր են խաղում գնահատման և վերականգնման պլանավորման մեջ,
       7) ազգային և միջազգային մակարդակներում Ուղեցույցը կարող է օգտագործվել այլ պետական ​​պաշտոնյաների, ղեկավարների, խորհրդատուների կողմից, որոնք ներգրավված են աղետների ռիսկի կառավարման մեջ:

ԳԼՈՒԽ 4․ ԿԱՌԱՎԱՐՈՒՄԸ ԵՎ ՀԱՄԱԿԱՐԳՈՒՄԸ

       9. Ուղեցույցը ներառական, Կառավարության կողմից ղեկավարվող և կառավարվող գործընթաց է, որը հիմնված է ազգային և միջազգային կազմակերպությունների կարողությունների, փորձի և գիտելիքների վրա: Կառավարումը և համակարգումը կարևոր դեր են խաղում գնահատման, վերականգնման քաղաքականությունների, ծրագրերի, պլանների մշակման գործընթացներում: Անհրաժեշտ է, որ գործընթացներում ակտիվորեն ներգրավված լինեն ոլորտային համապատասխան նախարարությունների ներկայացուցիչները՝ ընդգրկվելով բոլոր մակարդակներում կառավարող, համակարգող և տեխնիկական թիմերում: Նման մասնակցությունը ապահովում է գործընթացի բարձր մակարդակի կառավարում և համապատասխան ոլորտներում աշխատանքների համակարգում։ 
     10. Բարձր մակարդակի կառավարման թիմը (հանձնաժողովը, շտաբը) ղեկավարում է աղետների ռիսկի կառավարման ոլորտի պատասխանատու պետական ​​լիազոր մարմնի բարձրաստիճան ներկայացուցիչը: Թիմի կազմում ընդգրկվում են ոլորտային գերատեսչությունների բարձրաստիճան պետական ​​պաշտոնյաներ, ազգային և միջազգային գործընկերներ (ԵՄ պատվիրակության ղեկավար, Համաշխարհային բանկի մշտական​​ ներկայացուցիչ, ՄԱԿ-ի մշտական ​​համակարգող, ՄԱԿ-ի գրասենյակների ղեկավարներ և այլն): 
[bookmark: _Hlk189920998]     11. Թիմի հիմնական գործառույթն է ռազմավարական ուղղություն տրամադրել հետաղետային կարիքների գնահատման գործընթացին, կայացնել կառավարման հիմնական որոշումներ, ապահովել անհրաժեշտ ռեսուրսների առկայությունը և գործընթացի նպատակների իրականացումը: Բարձր մակարդակի կառավարման թիմը ստեղծվում է հետաղետային կարիքների գնահատման գործընթացի սկզբում և պետք է պարբերաբար գործի դրա ողջ ընթացքում:   
     12. Անհրաժեշտության դեպքում հետաղետային կարիքների գնահատման գործընթացներում կարող են ներգրավվել միջազգային կառույցներ, հասարակական, մասնավոր  և այլ կազմակերպություններ: Կարևոր է, որ ազգային և միջազգային շահագրգիռ կողմերը ներգրավված լինեն գնահատման գործընթացի բոլոր փուլերում, ներառյալ վերականգնման ռազմավարության մշակումը: Ցանկալի է դոնորների ներգրավումը, քանի որ նրանց մասնակցությունը կհարստացնի գնահատումը։  
     13. Հետաղետային կարիքների գնահատումն ընդգրկում է հետևյալ ոլորտները․ 
          1) գյուղատնտեսություն, անասնաբուծություն, ձկնային և անտառային տնտեսություն,
          2)  զբաղվածություն, ապրուստի աղբյուրներ և սոցիալական պաշտպանություն,
          3) կառավարում,
          4) համայնքային ենթակառուցվածքներ,
          5) մակրոտնտեսական ազդեցություն,
          6) առևտուր,
          7) արդյունաբերություն,
          8) զբոսաշրջություն,
          9) բնակարանաշինություն,
         10) կրթություն,
         11) առողջապահություն,
         12) մշակույթ,
        13) ջուր և սանիտարիա,
        14) տրանսպորտ,
        15) հեռահաղորդակցություն,
        16) գենդեր,
        17) շրջակա միջավայր,
        18) աղետների ռիսկ նվազեցում,
        19) վնաս և կորուստ արտակարգ իրավիճակներից հետո
        20) գիտություն
        21) սպորտ։
        14․ Վերջին չորս ոլորտները խաչվող են և փոխկապակցված մյուսների հետ։

ԳԼՈՒԽ 5․ ՍԿԶԲՈՒՆՔՆԵՐԸ, ԳՈՐԾԸՆԹԱՑԸ ԵՎ ԻՐԱԿԱՆԱՑՎՈՂ ՔԱՅԼԵՐԸ

        14. Հետաղետային կարիքների գնահատման հիմնական սկզբունքներն են․
        1) գործողությունների միասնականությունը, 
        2) աղետներին դիմակայունության ընդլայնումը,
   3) ղեկավարման գործընթացի կենտրոնացումը,
   4) ազգային ինստիտուտների ամրապնդումը,
   5) մարդակենտրոն ներառական մոտեցում քաղաքացիական հասարակությանը,
        6) մեթոդաբանությունների, գործիքակազմերի և կարողությունների զարգացման մոտեցման ներդաշնակեցումը:
        15. Հետաղետային կարիքների գնահատման իրականացման գործընթացը կենտրոնանում է չորս հիմնական տարրերի վրա.
        1) իրավիճակի մասին տեղեկությունների հավաքագրում աղետից առաջ՝
        ա․ ներառում է տուժած տարածքների ազգային, սոցիալ-տնտեսական, ժողովրդագրական և աշխարհագրական տվյալները, ներառյալ զարգացման ցուցանիշները, ինչպիսիք են գրագիտության մակարդակը, թերսնուցումը և պարենային անապահովությունը, աղքատության մակարդակը, խմելու ջրի և սանիտարական հաստատությունների հասանելիությունը, կրթությունը և դպրոց հաճախելը, կառույցների տվյալները՝ ըստ համայնքների բաշխվածության, վարակիչ հիվանդությունների տարածումը,
         բ․ բոլոր համապատասխան տվյալները պետք է բաժանվեն ըստ սեռի, տարիքի, էթնիկական պատկանելության, մշակութային, կրոնական հատկանիշների, ինչը կօգնի բացահայտելու այն խոցելիությունները և հնարավորությունները, որոնց կարող են հանդիպել տարբեր էթնիկ և մշակույթին պատկանող կանայք, աղջիկները, տղամարդիկ, տղաները և կրոնական խմբերը,
         գ․ ելակետային տվյալները կարևոր են բոլոր ոլորտներում աղետի ընդհանուր ազդեցությունը (ներառյալ մարդկային զարգացման վրա) որոշելու համար: Դրանք նաև նպաստում են խոցելիության վերլուծությանը և օգնում են հասկանալ աղետների հիմնական պատճառները, ինչն իր հերթին աջակցում է վերականգնման արդյունավետ և կայուն պլանավորմանը,   
         դ. եթե վիճակագրական տվյալներից, ոլորտային կամ թիրախային հարցումներից, ոլորտային հաշվետվություններից ​​ելակետային տեղեկատվությունը բացակայում է կամ թերի է, կարող է անհրաժեշտ լինել գնահատել ելակետային տեղեկատվությունը հիմնական իրազեկողների հետ քննարկման միջոցով: Նաև միանգամայն հնարավոր է նախնական տեղեկատվություն ստանալ՝ հաշվի առնելով չտուժած տարածքի ակնադիտական ստուգումը և դրա համեմատությունը տուժած տարածքների հետ: Որոշ իրավիճակներում, եթե առկա են իրավիճակների վերաբերյալ արբանյակային պատկերներ մինչև աղետի սկիզբը, ապա դրանք կարող են օգտագործվել ոլորտի նախնական տվյալներ ստանալու համար,
          ե. ընդհանուր առմամբ, հավաքագրված տեղեկատվությունը ներառում է  նախաաղետային ժողովրդագրական, սոցիալ-տնտեսական, աշխարհագրական, էթնիկ և մշակութային տվյալներ (ներառյալ տվյալներ յուրաքանչյուր ոլորտի համար մինչև աղետը), սպառնալիքների, խոցելիության և ռիսկերի բնույթը մինչև աղետի սկիզբը, ազգային և տեղական) զարգացման ծրագրեր, սոցիալ-տնտեսական կարճաժամկետ նպատակներ և աղքատության հաղթահարման քաղաքականություններ:
          2)  աղետի հետևանքների գնահատում՝
         ա․ ենթակառուցվածքներին և ֆիզիկական ակտիվներին հասցված վնաս, պետական ​​և մասնավոր հատվածին պատկանող ենթակառուցվածքների և ֆիզիկական ակտիվների քանակական գնահատում,
          բ․ ապրանքների և ծառայությունների հասանելիության խաթարում՝ ծառայությունների մատուցման վրա աղետի հետևանքների գնահատում, ներառյալ ծառայությունների մատչելիությունը և որակը, բնակչության կյանքի և կենսամիջոցների պահպանման համար անհրաժեշտ ապրանքների և ծառայությունների հասանելիությանը,
          գ․ կառավարման և որոշումների կայացման գործընթացներին հասցված վնաս՝ ներառյալ մարդկանց, որպես քաղաքացի, իրենց իրավունքները իրացնելու և զարգացման քաղաքականության առաջնահերթությունները, սոցիալական կարիքները բավարարելու կարողությունները,
          դ․ ռիսկերի և խոցելիության մակարդակի բարձրացման գնահատում՝ որ ռիսկերն են ավելանում աղետի հետևանքով և որքանով, ինչպիսի լրացուցիչ սպառնալիքներ կամ վատթարացող պայմաններ են ստեղծում մարդկանց և ենթակառուցվածքների անվտանգության համար։ Նման հետևանքներն արտահայտվում են քանակական և որակական ձևերով՝ բաժանված ըստ աշխարհագրական տարածաշրջանի և բնակչության սոցիալական բնութագրերի՝ սեռ, տարիք, էթնիկ և կրոնական պատկանելություն, հաշմանդամություն և այլն,
           ե. հետևանքների տնտեսական և ֆինանսական արժեքը գնահատվում է ենթակառուցվածքներին և օբյեկտներին հասցված վնասի, ինչպես նաև արտադրության փոփոխությունների հետ կապված ֆինանսական հոսքերի փոփոխության հետևանքով առաջացած տնտեսական կորուստների համար ոլորտի ծավալները, ապրանքների մատակարարման և ծառայությունների մատուցման գործառնական ծախսերը, կառավարման կամ ռիսկերի կառավարման գործընթացները,
           զ. աղետների հետևանքների տնտեսական արժեքը հաշվարկվում է չորս հիմնական հետևանքների հիման վրա՝ ենթակառուցվածքների և օբյեկտների լրիվ կամ մասնակի ոչնչացման արժեքը, ծառայությունների մատուցման, ապրանքների և ծառայությունների արտադրության և հասանելիության փոփոխությունների արժեքը, կառավարման գործընթացներում փոփոխությունների արժեքը, ռիսկերի և կարողությունների փոփոխությունների արժեքը:
          3) աղետի ազդեցության գնահատում՝
         ա. տնտեսական ազդեցություն մակրո և միկրո մակարդակներում՝ գնահատելով աղետի հնարավոր ազդեցությունը տնտեսական կատարողականի և ժամանակավոր մակրոտնտեսական անկայունության վրա, որը կարող է առաջանալ աղետի հետևանքով, ինչպես նաև աղետի տարբեր ազդեցությունները եկամուտների և զբաղվածության վրա բոլոր ոլորտներում, 
          բ․ ազդեցություն մարդկային զարգացման վրա՝ միջնաժամկետ և երկարաժամկետ հեռանկարում աղետի ազդեցությունը մարդու կյանքի որակի վրա,
          գ. ազդեցության վերլուծությունն իրականացվում է հաշվի առնելով աղետների գնահատման արդյունքները, ոլորտային զարգացման ծրագրերը, նախորդ փորձից քաղված դասերը և իրադարձությունների ընթացքում առաջացած խնդիրները, 
          դ․ որպես աղետների ազդեցության վերլուծության մաս, միջնաժամկետ և երկարաժամկետ հեռանկարնեում կանխատեսվում են աղետի հետևանքները տնտեսության տարբեր ոլորտների և ազգային զարգացման ծրագրերի վրա: Ազդեցության վերլուծությունը հիմք է դնում հետաղետային վերականգնման և վերակառուցման ռազմավարության մշակման համար:
          4) վերականգնման ռազմավարության մշակում՝
          ա. աղետի ազդեցության գնահատումը որոշում է վերականգնման կարիքները, որոնք հիմք են հանդիսանում վերականգնման աշխատանքները կարճաժամկետ, միջնաժամկետ, երկարաժամկետ հեռանկարներում վերականգնման և վերակառուցման ռազմավարության միջոցով զարգացնելու համար:
[bookmark: _Hlk189917224][bookmark: _Hlk189917824]        16. Մինչև ոլորտային կարիքների գնահատմանն անցնելը (աղետի մասշտաբից կախված կարող է տևել 1-3  ամիս), հետաղետային կարիքների գնահատման գործընթացը սկսվում է կարիքների արագ գնահատումից (3-7 օր)՝ առաջնորդվելով  Բազմոլորտային սկզբնական արագ գնահատման ուղեցույցով (հաստատվել է Արտակարգ իրավիճակների նախարարի 2017 թվականի օգոստոսի 4-ի թիվ 888 հրամանով)։ Այն հանդիսանում է ոլորտային կարիքների գնահատման նախադրյալը և ապահովում է աղետի ազդեցության տակ գտնվող մարդկանց, ոլորտների և ենթակառուցվածքների մասին տեղեկատվության հավաքագրման և վերլուծության գործընթաց:
        17. Կարիքների արագ գնահատումը հնարավորություն է տալիս գործընթացում ներգրավված դերակատարներին ի սկզբանե հասնել իրավիճակի և դրա հավանական զարգացման ընդհանուր ըմբռնմանը: Հիմնվելով դրա արդյունքների վրա՝ մարդասիրական դերակատարները կարող են մշակել համատեղ արձագանքման  ծրագրեր, մոբիլիզացնել ռեսուրսները և վերահսկել իրավիճակը:
[bookmark: _Hlk189922162]        18. Բազմոլորտային սկզբնական արագ գնահատման հիմնական նպատակներն են.
        1) զարգացնել աղետի ծավալի և մասշտաբի պատկերացումը, դրա ազդեցությունը տարածքի, բնակչության տարբեր խավերի, առավել խոցելի խմբերի, տնտեսության ոլորտների և ենթակառուցվածքների վրա,
        2) բացահայտել աջակցության առավել հրատապ կարիքները, ներառյալ հիմնական ծառայությունների առկայությունը և հասանելիությունը, կենսամիջոցների խաթարումը և առավել խոցելի բնակչությանն օգնության հասնելու նպատակով հնարավոր արձագանքման արդյունավետ եղանակները,
         3) ուշադրություն հրավիրել տուժած տարածքների, ոլորտների և ենթակառուցվածքների վրա, որոնք պահանջում են խորը և համակարգված գնահատումներ, բացահայտել հրատապ առաջնային օգնության պահանջները,
         4) համատեղ վերլուծության միջոցով կատարել առաջարկություններ, որոնք սահմանում են գործողությունների առաջնահերթությունները, անհապաղ արձագանքման և վաղ վերականգնման համար անհրաժեշտ ռեսուրսները:
        19. Հետաղետային կարիքների գնահատումն իրականացնելու քայլերն են․
          1) կազմակերպչական պայմանավորվածությունների ձեռքբերումը և հետաղետային կարիքների գնահատման պլանի մշակումը՝ ներառյալ ժամկետները,
        2)  բազմոլորտային սկզբնական արագ գնահատման թիմի ստեղծումը,
        3) գնահատման հարցերի վերաբերյալ թիմի վերապատրաստումը,
        4) ոլորտային գնահատման թիմերի ստեղծումը,
[bookmark: _Hlk189922382]        5) արագ գնահատման գործընթացի իրականացումը,
        6) դաշտային այցելությունների իրականացումը,
        7) տվյալների հավաքագրումը, վավերացումը, ոլորտային ազդեցությունների և առաջնահերթ կարիքների սահմանումը և վերլուծությունը, 
        8) ոլորտային հաշվետվությունների զեկույցների նախագծերի կազմումը,
        9) ռեսուրսների մոբիլիզացման, վերականգնման ռազմավարության ձևավորումը և դրա իրականացման մեխանիզմների հստակեցումը,
        10) ամփոփ զեկույցի նախագծի ներկայացումը համակարգող թիմին,
        11) վերջնական զեկույցի ներկայացում Կառավարությանը։
        20. Հետաղետային կարիքների գնահատման գործընթացի իրականացումը պահանջում է աջակցություն որոշակի կարևոր քայլերի համար, ներառյալ տեխնիկական աջակցությունն այնպիսի հիմնական գործառույթների համար, ինչպիսիք են գնումները, տեղեկատվական և հաղորդակցական տեխնոլոգիաները, տեղեկատվության կառավարումը, աշխարհագրական տեղեկատվական համակարգը և քարտեզագրումը, լոգիստիկան, վարչարարությունը, ֆինանսները։ Կառավարությունը և շահագրգիռ գործընկերները կարող են նշանակել համապատասխան անձնակազմ, որը պատասխանատու է հետաղետային կարիքների գնահատման իրականացմանը տեխնիկական աջակցություն տրամադրելու համար:

ՎԵՐՋԱԲԱՆ

	Հետաղետային վերականգնումը, աղետների ռիսկի նվազեցման և աղետներին արձագանքման հետ միասին, հանդիսանում է աղետների ռիսկի կառավարման ցիկլի անբաժան և բաղկացուցիչ մասը։ 
	Ուղեցույցն առաջին հերթին ուղղված է հետաղետային վերականգնման բնագավառում ներգրավված պետական կառավարման համակարգի բոլոր մարմիններին, որոնք առանցքային դեր ունեն աղետների ռիսկի կառավարման և համակարգման գործընթացներում։ Մասնավորապես, ընդհանուր գծերով այն պատկերացում է տալիս որոշումներ ընդունողներին և կառավարիչներին հետաղետային կարիքների գնահատման նպատակների, խնդիրների, ակնկալվող արդյունքների, իրականցվող գործընթացների և քայլերի վերաբերյալ։   
	Ուղեցույցն անմիջական կապ ունի Աղետների ռիսկի նվազեցման Սենդայի 2015-2030 թվականների շրջանակային ծրագրի «կառուցել ավելի լավ, քան կար» գերակայության, Աղետների ռիսկի կառավարման ռազմավարության և դրա իրականացման 2023-2030 թվականների միջոցառումների ծրագրի հետ։
Ուղեցույցի պրակտիկ կիրառումը մեծապես կնպաստի աղետների ռիսկի նվազեցմանը, հետաղետային կարիքների գնահատմանը, վերականգնման և վերակառուցման գործընթացների նպատակային և արդյունավետ իրականացմանը, աղետներին դիմակայելու կարողությունների մակարդակի բարձրացմանը՝ դրանով իսկ դառնալով երկրի կայուն զարգացման կարևորագույն գործոններից մեկը։
Հետաղետային կարիքների գնահատման ոլորտային ուղեցույցները համատեղ կմշակվեն ու կհաստատվեն աղետների ռիսկի կառավարման ոլորտի լիազոր մարմնի,  ոլորտային նախարարությունների և պետական մարմինների հետ։ 
